1787 Árbók Reykjavíkur: Frá nýári var vetur mjög mildur um alt Suðurland, en hvassviðri alltíð ollu gæftaleysi við sjávarsíðuna; þó fiskaðist vel er á sjó varð komist. Sumarið var mjög óþurrkasamt, svo að hey nýttust illa og sumstaðar lágu töður á túnum fram á haust.    
Úr Djáknaannálum: Vetur rosasamur vegna sífelldrar vestan- og útsunningsáttar, snjó- og frostalítill, svo enginn snjór var kominn í lágar með góu og ár voru oftast þíðar, en hlaðvarpar grænkuðu sumstaðar á þorra, og stunguþítt sumstaðar í landi á einmánuði. Á vestursveitum skipti um í 1tu viku góu, gjörði þá mikla snjóa af útsuðri og fjúk af norðri svo haglítið varð allt norður í Miðfjörð. Hélzt þetta 5 vikur, batnaði með Apríl. Um Norður- og Austurland var bezta veðrátta, Vorið æskilegt til sumarmála, leysti með mestu hægð og góðviðrum í 3 vikur, kólnaði aftur föstudag 1ta í sumri með kuldum og frostum fram að sólstöðum. Rak þá inn hafíshroða, þó ei mikinn. Gras var farið að spretta fyrir sumarmál, en vegna sífelldra kulda og þurrka komst í það korka, og svo var kalt að kúm ver gefið hey fram undir messur, og fé víða fram yfir fardaga. Varð enn mesti grasbrestur á túnum, næst þeim, er var Myrkrasumarið, en úthagi var mikið skárri. Nýting heyja í meðallagi nyrðra, þó hraktist sumstaðar, en skemmdust þó hey vonum minna vegna kuldanna, því sumarið var með mestu þurrkum, svo valla kom dögg af lofti og jafnaðarlegum næturfrostum fram í August, tók þá að gjöra úrfelli. Þornaði eftir hundadaga með vestan- og sunnanátt í 3 vikur, en þá voru mikil úrfelli syðra og vestra svo töður lágu þar sumstaðar á túnum fram í September. Varð heyafli lítill, því fyrir hann tóku frost og fjúk hálfum mánuði fyrir vetur, og fór ei út eftir það víða um Norðurland nema geldneyti einstöku sinnum í fáum stöðum. Frost og kafhöld hélduzt framundir veturnætur svo hagleysi varð í Fljótum, Svarfaðardal og í útsveitum Þingeyjarsýslu, er þar viðhélzt til ársins enda, jafnvel þó um aðrar sveitir batnaði eftir veturnætur með hægviðrum, snjóleysum og stundum þokum. Með December gjörði skörp frost og í honum miðjum snjóa og ófærðir með fjúkhríðum öðru hvörju. Þá dreif svo mikinn lognsnjó um Eyjafjörð að menn mundu ei slíkt, kom hann og í Skagafjörð og norðarlega í Húnavatnsþingi. Féllu þá víða snjóflóð og eitt þeirra tók 5 hross í Seljadal í Eyjafirði, Hagskortur af áfreða milli jóla og nýárs. ... Á góunni skiptapi af Hvalsnesi syðra með 8 mönnum. Annar undir Vogastapa með 2 mönnum á Geirþrúðardag. 3ji úr Fúluvík í Stðarsveit 24ða Apr. í brimi. ... 4ði úr Einarslóni undir Jökli um vorið með 6 mönnum. Þann 20ta Sept. strandaði Skagastrandarkaupskip við Engjanes í Strandasýslu í norðan kafhaldi, fórust þar menn allir 9 að tölu.       

Viðauki Íslands Árbókar:  Byrjaðist nýárið með þíðveðri, so að heili Januarius var líkari sumri en vetri. Þar eftir var veturinn misjafn, en hélt þó oftast við útsynning með stórviðrum og regnum fram undir sjálf sumarmál, að veðurátt aldeilis umbreyttist, því frá þeim 11 Aprilis og fram yfir fráfærur gengu norðaustanstormur með frostgrimmdum, jafnt og þétt, þó yfirtæki um hvitasunnuleytið, að gjörði soddan snjómokstur, að fjöll urðu ófær og fé fennti samt vegna hörku, er þessu veðri fylgdi, króknaði sums staðar, einkum gemlingar, er voru úr ullu. Var þá hinn daufasti sauðburður, er elztu menn þóttust til muna, og jafnframt stakt gróðurleysi. Kom hafís norðan lands og austan allt að Reyðarfirði. Fylgdi hönum sums staðar vöðuselur. ... Frá Jónsmessu og fram til h
öfuðdags var sumarið ekki einasta vorinu líkt, heldur gengu jafnt og þétt sífelldir norðaustanstormar og næðingar með þykkvum himni, so sól náði nær aldrei að skína, og voru frost nærri því á hvörri nóttu í byggðum, en fjöll ófær sökum snævar fram til miðs Julii. Hér af varð grasbrestur hinn ákaflegasti, einkum austan og norðan lands, so beztu tún afklæddust þriðjungi, en víða helmingi miður en í meðalári. Eins og engu betra var útengi. Á suðurlandi var sumarið hagstæðarara og betra upp á grasvöxt og sjávarafli þar. ... 14 dögum eftir höfuðdag var gott sumarveður, þar eftir stórregnasamt. En í byrjun Octobris komu snjóhríðir, so vegir gjörðust ófærir, þaðan af frost, snjóar og ófönn, samt jarðleysur til jólaföstu, að þiðnaði vel, hvar upp á fylgdu geysilegar hörkur með norðannæðingum. 

Espihólsannáll: Vetur æskilega góður allt fram um páska. Þá lá við að kasta þela í jörð á þorra, hvör eð var sérdeilis blíður. Með Aprili kom inn hafís, þó ei áfergilegur. Vorið var hart, gróðurlítið, sér deilis fyrir frostum. Ónýtust sáðgarðar. Sumar graslítið og áfellasamt. Í tuttugustu sumarviku gefið kúm hér á útkjálkum fyrir snjóum og illviðrum. Haustið ogso veðurróstusant. Víða var lógað af nautpeningi og lömbum. Var þó af sumum of mikið ásett, því heyin reyndust létt eftir laklegt sumar. Fyrir jól kom þá hafís um veturinn eftir. Var það ei sá stórfelldi Grænlandsís, heldur flatur helluís, ei ólíklega, að það hafi verið lagís losnaður áður frá landi hér, rekið út undir Grænlandsís og dafnað þar, því sífelld frost gengu um sumarið. So sem grasbrestur var mikill og það so, að skepnur gengu sér naumast að mat um sumarið, so var nálnyta lítil.   

